
2.140 hitz

Orain dela ehun urte arropa errekan garbitzen zuten, artilez betetako lastairetan egiten zuten lo, kandelen argira zeuden ohituta eta sarea arrantzaleek soilik zerabilten. Bizimodua bestelakoa zen. 

Mundua aldatu duten asmakuntzak 

Idoia Etxeberria 

Mundua aldatuz doa. Betidanik eta egunetik egunera. Batzuetan poliki, ia oharkabean. Azken mendean, inoiz baino azkarrago. Erabat. Jateko, janzteko eta pentsatzeko era aldatu dira. Baita lana egiteko modua eta astialdiko aukerak ere. Hainbat asmakuntza daude eraldaketa horren oinarrian. Txikiak eta handiak, baina denak ere zeresana dutenak gure ohituretan. Fotokopiagailuak, esaterako, 50 urte bete ditu aurten. Asmakuntza gehienak pauso txikien ondorena dira, ikertzaile askoren lanaren emaitza; nahiz eta sarri ospea bakarrak eskuratu, eta ez beti gehien merezi duenak. 

A. Aspirina 

Buruko mina? Aspirina. Hortzetakoa? Aspirina. Giharretakoa? Aspirina. Biharamuna? Aspirina. Hainbat min arintzeko balio du. Baina noiztik dago merkatuan? Felix Hoffmann ikertzaile alemaniarrak 1897an lortu zuen nahasketa, azido azetilsalizilikoa, Bayer laborategietan; aitaren erreumarentzat erremedio bila zebilen. Bayer etxeak merkaturatu zuen, eta egungo analgesiko guztien oinarria da. Arrakasta izan zuen. Ikerketa baten arabera, segundoro 2.500 bat aspirina kontsumitzen dira munduan. Nork ez du aspirinarik etxean? 

B. Bonbilla 

Argiaren botoia sakatu, eta bonbilla pizten da. Beti hor egon balitz bezala, gure gauak argitzen. Baina ez da hala: XX. mendearen hasieran hasi zen argindarra gure etxeetara iristen. Alejandro Voltak egin zuen korronte elektrikoa sortzeko gai zen lehen bateria, 1800. urtean. Bonbillaren asmatzailea, berriz, Thomas Alva Edison dela uste dute askok (AEBetako zientzialariak 1.903 asmakuntza patentatu zituen, bonbilla tarteko). Baina bonbilla hori asmatuta zegoen ordurako: Heinrich Goebel erlojugile alemaniarrak erabili zuen banbu karbonizatua, oxigenorik gabeko kristalezko ontzian, hiru hamarkada lehenago. Beste zientzialari batzuek ere eginak zituzten hainbat saio, aurretik: Warren de la Rue izan zen bonbillaren antzeko zerbait lortu zuen lehenengoa, 1840an. Edisonek bonbilla 44 orduz argia ematen edukitzea lortu zuen 1879an, eta arrakastaz merkaturatu zuen. Baita lehen argindar konpainia sortu ere. Teknikoki perfekzionatutako bonbilla 1913koa da. Orain, 2.000 ordu irauten dute. 

C. CDa 

Borobilak eta txapalak dira, eta ia ez dute pisurik. Musika entzutea ez da lehen zena CDa existitzen denetik. Biniloa eta kasetak zaharkituta geratu ziren disko konpaktuak agertu zirenean. James T. Russell fisikariak asmatu zuen CDa, 1970. urtean. Philips eta Sony enpresek merkaturatu zuten. 1979an ikusi zuen argia. DVDarekin pauso bat harantzago egin zuten. Orain, CDa ere galtzeko bidean dagoela diote. Beste formatu digital batzuek ari dira gailentzen, gero eta txikiagoak, Mexikoko ikasle batek 1990ean sortutako MP3aren ondorengoak: Ipoda, esaterako. 

D. Dirua 

Diruak galbidera darama. Baina dirurik gabe ere galduta geundeke. Lehen txanponak ez dira atzo goizekoak. Lidian (Turkia) egin zituzten ezagutzen diren lehen txanpon ofizialak, zigiludunak, K.a. 600. urtean. Baina metalak lehenagotik ziren erabiliak trukerako, urrea eta zilarra batez ere; Txinan eta Babilonian, esaterako. Metalezko diruak, baina, mugak zituen: metalaren urritasuna eta pisua. Eta paperezko dirua asmatu zuten: banketxeko billetea Alemaniako Palmstruch bankariak sortu zuen, 1656an. Hasieran, paperak metalezko dirua ordezkatzen zuen, eta noiznahi egin zitekeen aldaketa, banketxean. Gerora, baina, bere horretan balio izatera iritsi ziren billeteak. Eta plastikozko dirua? Egun ezagutzen dugun kreditu txartela AEBetan asmatu zuten, 1958an. American Expressek eta Bank of Americak (VISA). 1966an MasterCard International sortu zen. Eta nork ez du kreditu txartelik? 

E. Eskuko telefonoa 

Ehunka kilometrotara dagoen beste pertsona batekin hitz egitea lortu zen telefonoarekin. Etxetik mugitu gabe. Urte askoan Alexander Graham Bell jo da telefonoaren asmatzailetzat. 1876an patentatu zuen telefonoa. Baina, antza, Antonio Meucci ingeniari italiarrarena zen ideia. 1871. urtean eman zuen Meuccik bere asmakuntzaren berri: teletrofono deitu zion; ez zuen dirurik, eta ezin izan zuen patentatu. Eskuko telefonoarekin ez dago leku jakin batean egon beharrik ere. Martin Cooper ingeniari estatubatuarrak egin zuen lehen deia eskuko telefono batetik, Motorola enpresan. Automobilerako pentsatutako telefonoa zen, 13 kiloko tramankulua. 1973. urtea zen, baina 1979 arte ez zen kalean izango (Japonian). Europako merkatuetara 1983an iritsi zen. 800 gramo pisatzen zituen, analogikoa zen, ordubetez hitz egin zitekeen, ez zuen estaldura onik... Eta oso garestia zen: 3.995 dolar. Baina arrakasta izan zuen. Gero eta txikiagoak, hobeak eta merkeagoak dira. Eta mendetasuna eragiten dute. 

F. Fotokopiagailua 

Egundoko zerbitzua egiten du fotokopiagailuak. Eta aurten 50 urte bete dira lehenengoa merkaturatu zutenetik. Chester Carlson estatubatuarrak patentatu zuen, 1938an, eta Xerox enpresaren laguntzaz ikusi zuen argia, 1958ean. Carlsoni 15 urte kostatu zitzaion bulegoko fotokopiagailu erabilerraz eta eraginkorra egitea. Ikasle garaian hasi zen: argazkigintza zein garestia zen ikusita, energia elektroestatikoa erabiltzea otu zitzaion, orri batetik bestera hitzak minutu gutxian kopiatzeko. Xerografia asmatu zuen, baina arrakasta gabe: hogei urtetik gora eman zituen babesle bila. Ezina ekinez egina: azkenean, majo aberastu zen. Koloretako fotokopiagailua Cannonek kaleratu zuen, 1959an, Japonian. 

G. Gurpila 

Ezagutzen diren gurpilik zaharrenak antzinako Mesopotamian egindakoak dira, K.a. 3500 eta 3000 urteen bitartean. Hasieran oso pisutsuak ziren; radioak k.a. 2000. urtean hasi ziren erabiltzen. Asmakuntza sinplea da, baina giza zibilizaziorako aurrerapen handia. Oinarrizko elementua da geroko asmakizunetan: errota, zalgurdia, bizikleta, traktorea, gurpil aulkia... Lehenengo, gizakien eta animalien indarra erabili zen gurpilak mugiarazteko, gero ura eta lurruna. Eta ondoren argindarra. Trenaren aitatasuna George Stephensoni aitortzen diote: 1825an diseinatu zuen bidaiariak eramateko lehen lokomotora. Egun ezagutzen dugun automobila, berriz, Alemanian asmatu zuen Carl Benzek, 1886an. 

H. Hizkia 

Hizkirik gabe egunkaririk ez legoke. Idazkera Sumerian asmatu zuten (Irak), duela 5.500 urte inguru. Ikur kuneiformeak erabiltzen zituzten. Aurretik, egiptoarren hieroglifoak zeuden eta beste zibilizazio batzuek ideografia zerabilten. Lehen alfabetoa, hizkiak elkartuz hitzak sortzea alegia, feniziarrek asmatu zuten K.a. 1300 aldera. 22 hizkiko alfabetoa, denak kontsonanteak. Grezian moldatu zuten lehen alfabeto osoa, bokalduna. Europan gehien erabiltzen den alfabetoa -latindarra- haren ondorengo bat da. Braille alfabetoa Frantziako Louis Braille irakasle eta musikagile itsuak asmatu zuen, 1828 inguruan; Barbier puntuak hartu zituen abiapuntutzat, armadak mezu sekretuak helarazteko erabiltzen zuen sistema. 

I. Ikuzgailua 

Garbigailua da historiako asmakuntzarik onena, amona askoren arabera. Arropa eskuz garbitzea lan nekeza zen benetan. Lehen arropa garbigailu elektriko modernoa 1901ean asmatua da: Alva Fisherrek danbor handi batean ura eta xaboia sartu zituen, arroparekin batera, eta motorra jarri zion. Ate borobila zuen eta erabat automatikoa zen, egungoak bezala. Izenak nahasmena sor badezake ere, gizonezkoa zen Fisher, ingeniari estatubatuarra. Argindarra etxeetara iritsi ahala iritsi zen ikuzgailua ere. Garapen handia izan dute ordutik. Arropa garbitzeko lehen makinak XVII. mendean asmatu zituzten, baina ez ziren oso eraginkorrak. 

J. Josteko makina 

Historiaurretik josten du gizakiak, kobazuloetan bizi zenetik. Arropak egiteko hezurrezko jostorratzak erabiltzen zituen. Josteko makinak izugarri arindu zuen lan hori. Lehen makina Tomas Saint ingelesak asmatu zuen; egungo makinaren antzeko bat patentatu zuen, narrua josteko, 1790ean. Baina ez zuen inoren arreta erakarri. Frantzian lortu zuen arrakasta josteko makinak, Bartolome Thimonnier jostunari esker; baina ez luzerako: langileek lantegia eta makinak suntsitu zituzten, lan gabe geratzeko beldurrez. Pobre hil zen Thimonnier. Garai beretsuan, Gualterio Hunt ere josteko makina egiten zebilen, AEBetan; baina ez zuen patentatzea lortu. Benetan erabilia izan zen lehen makinaren patentea beste estatubatuar batek dauka, Elias Howek. 1851ekoa da. 

K. Kondoia 

Kondoia ingelesezko condom hitzetik dator, eta asmakuntza berria dirudi. Baina ez. Egiptoarrek telazko zorrotxoak erabiltzen zituzten kondoi gisa, K. a. 1000. urtean. Minos erregearen kondairan ahuntz puxika aipatzen da zeregin bererako (K.a. 1200). Aspalditik erabiltzen dira animalien barrukiak; orain ere kondoiak hesteekin egiten dituzte hainbat tokitan, baina ez dira oso eraginkorrak. Kondoiari buruz idatzi zuen lehenengoa Gabrielle Fallopius izan zen, 1500. urtean; lihoz egiten zituen hark. Casanovak ere erabiltzen zuen kondoia, 1800. urte inguruan. Gorde diren kondoirik antzinakoenak orain dela 450 urtekoak dira; animalien hesteekin eginda daude. Kautxo bulkanizatuak gomazko kondoia ekarri zuen, 1844an: garbitu eta berriz erabiltzekoa. Farmazietan salgai jarri zuten, baina herrialde askotan debekatuta egon zen urte askoan. 30eko hamarkadan, latexak kautxoa ordezkatu zuen. Erabili eta botatzeko kondoia 1950ean asmatu zuten. 1993tik emakumeentzat ere badaude. 

L. Lastaira 

Bizitzaren herena lotan eta atseden hartzen ematen dugu. Horregatik, bada ohea asmakuntzarik onena dela dioenik. Ezinezkoa da lastaira noiz eta non asmatua izan zen esatea. Alfonbrek eta hamakek, esaterako, koltxoi lana egiten dute herrialde batzuetan orain ere. Neolitoan hosto lehorrak eta animalien narruak erabiltzen zituzten lurra biguntzeko. Zaku edo zorro bat osagai bigun batekin betetzea aski izan zen lehen koltxoia agertzeko. Urez betetako lastaira K. a. 3600. urtean erabiltzen zuten, Persian, ahuntz narruarekin egina. Egungo lastaira Erromatar Inperioarekin batera zabaldu zen: telazko poltsak artilez betetzen zituzten, eta baita lumekin ere. XIX. mendean agertu ziren malgukidun lehenak, 1865ean; Europan 30eko hamarkadan hedatu ziren, eta baita zuntz artifizialez egindakoak ere. Hala ere, artean artilezkoa zen erabiliena. Hemengo baserrietan, artoaren azala ere erabiltzen zuten lastaira betetzeko, XX. mendearen hasieran. 50eko hamarkadan atera zituzten apargomazko koltxoiak. Ohea ere antzinako asmakuntza da: frogatuta dago K.a. XVI. mendetik aurrera, Persian, Egipton eta Babilonian erabili zituztela. Egipton, Tutankamon faraoiak ohe tolesgarria zuen bidaietarako. 

M. Mikrouhin labea 

Mikrouhin labea asmakuntza berri samarra da. Percy Le Baron estatubatuarrak patentatu zuen, 1945ean. Raytheon enpresak garatu eta merkaturatu zuen. Handia eta pisutsua zenez, ospitaleetan eta jangela militarretan izan zen erabilia. Etxerako lehen mikrouhin labeak 1967an egin zituzten, AEBetan. Egun, gure sukaldeetan ez dira falta izaten. 

O. Ordenagailua 

Normala bihurtu da etxean zein lanean ordenagailua izatea. Urte gutxian, gainera. 80ko hamarkadan hasi ziren zabaltzen. Prezioz eskuragarriak zirenez, etxeetara ere heldu ziren. 90eko hamarkadan izugarri hobetu ziren, erabilerrazagoak egin zituzten, azkarragoak eta ahalmen handiagoarekin. Ordutik ezinbesteko osagai bihurtu dira. Munduko lehen ordenagailu elektronikoa 1946an egin zuten, AEBetako armadarentzat; ENIAC deitu zioten, Pennsylvaniako unibertsitateko soto osoa hartzen zuen eta segunduko 5.000 batuketa eta 300 biderketa egin zitzakeen. Ordenagailu zientifikoen abiadura zazpi milioi aldiz handiagoa da orain. Sagu elektrikoa 1952an garatu zuten. Posta elektronikoa bidaltzeko lehen programa Ray Tomlinsonek egin zuen, 1971ean. Lehen ordenagailu pertsonala 1975ean merkaturatu zuten. Orduan sortu ziren Microsoft eta Apple, AEBetan. Ordenagailu eramangarria Adam Osbornek merkaturatu zuen, Erresuma Batuan (1981). 

P. Papera 

Antzinako Egipton papiro gainean idazten zuten, eta hortik dator paper izena, papyrus landaretik. Europan, Erdi Aroan ahuntz eta ahari narruak erabiltzen zituzten pergaminoak egiteko. Txinatarrek, baina, askoz lehenago erabiltzen zuten papera. Zeta hondarrak eta arroz lastoa nahastuta egiten zuten, baita kotoiarekin eta banbu zuntzekin ere. Ts'ai Lun Txinako enperadorearen zerbitzaria izan zen papera eskala handian ekoitzi zuen lehena, 105. urtean; 500 urtean txinatarrek soilik egin zuten papera. Historiako lehen liburua Txinan inprimatu zuten, 868. urtean. Txinatarren ezagutza X. mendean iritsi zen Europara, arabiarren bitartez. Papera ekoizteko lehen makina modernoa Fourdrinier anaiek eginarazi zuten 1800 inguruan, Londresen: lurrunarekin zebilen, eta egurrarekin egiten zuen papera. Eta komuneko papera? Txinatarrek ez dute erabiltzen; ezin haiek asmatua izan! 1857an merkaturatu zuen lehen paper higienikoa Joseph C. Gayetty newyortarrak; arrakastarik gabe, baina. Edward eta Clarence Scott anaiek lortu zuten komuneko paperarekin aberastea, AEBetan, publizitate kanpaina eraginkor batekin. 

R. Radarra 

Beste itsasontziak non dauden jakin daiteke radarraren bidez, baita behe lainoak ezkutatzen dituenean ere. Arrazoi militarrengatik garatu zen radarra, Erresuma Batuan esaterako, baina baita istripuak saihesteko ere: 1912an Titanic itsasontzia hondoratzeak izan zuen eraginik. XX. mendearen hasieran egin zuten lehen radar sistema. 1931n irrati bulkadak erabili zituzten horretarako. Normandian jarri zuten lehen radarra, itsasontzi frantses batean, izozmendiak bilatzeko. 

S. Sarea 

Ordenagailua duten gehienek Internet daukate. Harremanetan dauden ordenagailuek osatzen dute sarea. AEBen eta Sobiet Batasunaren arteko norgehiagokak ekarri zuen Interneten sorrera. AEBetan Arpa agentzia sortu zuten, nazio segurtasunerako: gerra nuklearra piztuz gero, oinarrizko komunikabideak mantentzeko modua bilatu nahi zuten. Informazioa bulegoz bulego transmititzeko era azkar eta eraginkorra asmatu zuten, ordenagailuak sarean ipinita; mezuak zatitu egiten ziren, eta helmugan berriro osatu. 1969an Arpanet sortu zen, lau unibertsitate lotzen zituen lehen konputagailu sarea. Interneten oinarria. Ondoren html hizkera sortu zuten, eta World Wide Web protokoloa. Lehen zerbitzaria 1990koa da. 

T. Telebista 

Duela mende erdi hasi zen telebista gure egongelen jabe bihurtzen. Paul Nipkow ikasle alemaniarrak garatu eta patentatu zuen lehen telebista sistema elektromekanikoa, 1884an. Baina artean berde zegoen asmakuntza. Eskoziako John Logie Bairdek irudia ikustea erdietsi zuen, 1925ean. 1928an Bairden enpresak Londres eta New York arteko telebista seinalea lortu zuen. Lehen emanaldi publikoak BBCk egin zituen Erresuma Batuan, 1927an, eta CBS eta NBCk AEBetan, 1930ean. Frantziako TF1 katea 1935ean sortu zuten; Espainiako TVE, berriz, 1952an. Euskal Telebista 1987an. 

U. Urpekoa 

Itsasontzia garraiobiderik antzinakoena izango da, K.a. 3000. urteko zibilizazioek ere erabiltzen baitzituzten enborrekin egindako kanoak. Uraren azpian nabigatzeko lehen ontzia, baina, XVI. mendean egin zuten. 1580an, Guillermo Bourne armada ingeleseko ofizialak urpeko ontzia diseinatu zuen: egurrezkoa zen, narruz estalia, eta arraunak zituen. Ez zuten 1605 arte eraiki, eta lehen saioan hondoratu zen. Herbereheetako Cornelio de Drebel medikua izan zen urpeko batean bidaiatu zuen lehena, 1620an, Tamesis ibaian. 1727rako 14 urpeko mota zeuden patentatuta. 

X. X-izpiak 

Kasualitatez deskubritu zituen X izpiak Wilhelm Conrad Roentgen fisikariak, 1895ean. Bere eskuko hezurrak ikustea lortu zuten, izpi katodikoak aztertzen ari zirela. Erradiazio ikusezin baina indartsua zen, eta izpiek metalak ere zeharkatzen zituen. Hamarkada askoan modu kaotikoan egin ziren erradiografiak, eta askok erradiazioaren ondorio kaltegarriak jasan behar izan zituzten. 1901ean hasi ziren neurriak hartzen. Urte horretan, Fisikako Nobel Saria irabazi zuen Roentgenek. 

Z. Zinema 

Mugimendu bat osatzen duten 16 une marraztu, eta segundo batean denak segidan ikusiz gero, irudi bakarra ikusten dute gure begiek, mugitzen. Hori da zinemaren oinarria. Baina argazkigintza gabe ez dago zinemarik. 1852an marrazki bizidunak ordezkatzen hasi ziren argazkiak. 1877an, Eadweard Muybridge argazkilariak zaldi baten lasterra filmatu zuen. Thomas Alva Edisonek jarri zuen lehen estudioa, 1890ean. Lehen kamera ere berak patentatu zuen: kinetoskopioa; baina, antza, William K.L. Dickson zen asmatzailea. Lumiere anaiek zinematografoa merkaturatu zuten 1895ean, Frantzian, kamera proiektorea. 

